
O‘ZBEKISTONDA TURIZM XIZMATLARI 
SOHASINING AHOLI BANDLIGIGA 
MULTIPLIKATIV TA’SIRI
To‘rabekov Sohibjon Sherboy o‘g‘li
Samarqand iqtisodiyot va servis instituti tayanch doktoranti

 Annotatsiya: Maqolada turizm xizmatlari sohasi rivojlanishining aholi bandligi darajasiga ta’siri borasidagi 
ayrim nazariyalar tahlil qilingan. Ushbu nazariyalar asosida Oʻzbekiston sharoitida turizm xizmatlari sohas-
ining mamlakat aholisining bandligiga ta’siri tahlil va tadqiq etilgan. Bu borada maqola soʻngida xulosa va 
takliflar ishlab chiqilgan.

Kalit so‘zlar: Turizm xizmatlari, aholi bandligi, multiplikativ samara.
Abstract: The article analyzes some theories about the impact of the development of tourism services on the 
level of population employment. Based on these theories, the impact of the tourism services industry on the 
employment of the country's population was analyzed and researched in the conditions of Uzbekistan. At the 
end of the article, conclusions and suggestions have been developed in this regard.

Key words: Tourism services, population employment, multiplier effect.
Аннотация: В статье анализируются некоторые теории о влиянии развития туристических услуг на 
уровень занятости населения. На основе этих теорий было проанализировано и исследовано вли-
яние индустрии туристических услуг на занятость населения страны в условиях Узбекистана. В конце 
статьи сформулированы выводы и предложения по этому поводу.

Ключевые слова: Туристические услуги, занятость населения, мультипликативный эффект.

Jamiyat taraqqiyotining hozirgi bosqichida mamlakatda mehnat munosabatalarini shakllantirish, 
aholi turmush darajasi va bandligini oshirish, yangi ish o‘rinlarini yaratish hamda ijtimoiy sohadagi 
boshqa muammolarni hal qilishda turizm xizmatlari sohasining o‘rni beqiyos. Sababi, tashrif buyu-
ruvchilarning sayohati davomida xilma-xil ehtiyojlarini qondirish uchun xizmatlarning keng doirasini 
shakllantirish talab etiladi. Bunda sayyohlarning ushbu xilma-xil ehtiyojlarini qondirish darajasi mam-
lakatda yaratilgan turistik infratuzilma va uning faoliyat samaradorligi bilan bog‘liq. Bir so‘z bilan ayt-
ganda, turizm xizmatlari sohasining rivojlanishi transport, mehmonxona xo‘jaligi, fan va madaniyat, 
qurilish, qishloq xo‘jaligi, savdo, umumiy ovqatlanish va boshqa sohalarning rivojlanish ko‘rsat-
kichlariga bevosita va bilvosita ta’sir ko‘rsatadi. Sohadagi bandlik darajasi ham bundan mustasno 
emas.

Turizm xizmatlari sohasining iqtisodiyotga bilvosita ta’siri uning ijtimoiy-iqtisodiy tabiatiga ko‘ra 
ancha kengroq bo‘lib, uning umumiy ta’siri bevosita iqtisodiy va ijtimoiy ta’siridan ancha yuqori. Sababi 
shundaki, turizm xizmatlari orqali “xarajat-daromad” zanjiri asosida turizmga bog‘liq tarmoqlarning 
rivojlanishi rag‘batlantiriladi (multiplikator effekti). Ya’ni tashrif buyuruvchining tashrif buyurgan joyida 
qo‘shimcha xarajatlari qanchalik ko‘p bo‘lsa, turizm xizmatlari sohasining iqtisodiyotga bilvosita (mul-
tiplikativ) ta’siri shuncha yuqori bo‘ladi.

Turizm xizmatlari sohasining iqtisodiyotga va unga aloqador boshqa tarmoqlarning rivojlanishiga 
bilvosita ta’siri borasida dunyoning ko‘plab olimlari tadqiqot olib borishgan. Jumladan, xorij olimlaridan 
D.Keyns1, P.Samuelson, S.Fisher, X.Ryutter, I.Krippendorf, V.Archer, S.Ouen, X.Klement, D.Klark, 
R.Xarrod, G.Xambler, E.Xarsenlar o‘z tadqiqot ishlarida iqtisodiyotning turli tarmoqlari uchun umum-
lashtirilgan multiplikatorni hisoblashning bir qancha modellari va usullarini taklif qilgan. Rus iqtisodchi 
olimlardan A.Kvartalnov, V.G.Gulyaev, V.A.Morozov, G.A. Papiryan, M.V.Yefremova va boshqalar esa 
turizm multiplikatorlarini hisoblash tartib-tamoyillari borasida izlanishlar olib borgan. Biroq shunga 

1  Кейнс Дж.М. Общая теория занятости, процента и денег. Избранное/Дж.М.Кейнс; вступ.статья Н.А.Макашевой. – М.:Эксмо, 
2007. – 960с. – (Антология экономической мысли).

qaramasdan umumiy qabul qilingan, uyg‘un nazariya va turistik multiplikatorni hisoblashning yagona 
modellari hali ishlab chiqilmagan.

Multiplikativ effekti nazariyasi ishlab chiqarishning bir sohasida xarajatlarning ishlab chiqarishni 
kengaytirishga va uning boshqa sohalarda bandlikni oshirishga rag‘batlantiruvchi ta’siri mavjudligini 
ifodalaydi. Yalpi hududiy mahsulot tarkibidagi ushbu o‘sib boruvchi komulyativ effekt multiplikator 
effekti deb ataladi2. Turizmning rivojlanishi iqtisodiyotning ko‘pgina sektorlari bilan bog‘liq bo‘lganligi 
sababli uning multiplikativ ta’sirini baholash uchun kattagina ma’lumotlar bazasi talab etiladi. Shuning- 
dek, multiplikator qiymatini baholashda nafaqat metodologiyani tanlash, balki multiplikator turini ham 
to‘g‘ri tanlash muhimdir. Bizningcha, O‘zbekiston sharoitida turizm xizmatlari sohasining unga bog‘liq 
boshqa iqtisodiy va ijtimoiy sohalarga bilvosita ta’sirini baholashning imkoniyati majud emas. Bunga 
mamlakatda umumiy va turizm statistikasining mukammal emasligi, milliy hisoblar tizimida turizm 
multiplikatori parametrlarining mavjud emasligi, turizm multiplikatorini hisoblash va uni operativ hiso-
bini yuritishning ilmiy asoslangan metodikasining yaratilmaganligi va boshqalarni sabab qilib keltirish 
mumkin. Shu boisdan, biz turizm xizmatlari sohasining unga aloqador boshqa tarmoqlarning iqtisodiy 
ko‘rsatkichlariga ta’sirini nazariy qarashlarimiz orqali tahlil qilishga harakat qildik.

Xizmat ko‘rsatish sohasida turizmning rivojlanishining matematik modellashtirish bo‘yicha tad-
qiqotchi A.M.Tramovaning fikricha, turizmning multiplikativ effektini hisoblashning murakkabligiga 
qaramasdan, turizmning iqtisodiy samarasini tavsiflovchi asosiy ko‘rsatkichlar yetarlicha aniqlangan. 
Uning fikricha, har qanday milliy iqtisodiyot uchun hisoblanishi mumkin bo‘lgan yetti turdagi turizm 
multiplikatorlari mavjud. Bular: ishlab chiqarish, sotish, daromadlar, bandlik, ish haqi, davlat daro-
madlari va import multiplikatorlaridir3.

O‘zbekistonda turizm xizmatlari sohasi rivojlanishining boshqa soha va tarmoqlardagi bandlik 
ko‘rsatkichlariga ta’sirini o‘rganishda statistik tadqiqot usulidan hamda D.Keynsning iqtisodiy tahlil 
nazariyasiga asoslangan turistik multiplikatorning matematik modelidan, P.Samuelson va V.Nordxauz- 
ning multiplikatorni hisoblash usullaridan4 foydalanishni maqsadga muvofiq deb topdik. Ya’ni bunga 
ko‘ra, turizm multiplikatori doirasida turizm xarajatlari aylanmasi dinamikasini hisobga olgan holda, 
turizmning bilvosita ta’sirini umumlashtirilgan shaklda hisoblash quyidagicha ifodalanadi:

K = I + I x MSP + I x MSP2 + I x MSP3+ I x MSP4 +... + I x MSPn (1)

K – turistik faoliyatning multiplikativ effekti;
I – bevosita va bilvosita daromadlarni ifodalovchi investitsiyalar;
n – iqtisodiyotdagi pul aylanmalari soni;
MSP – iste’molga bo‘lgan marjinal moyillik, ya’ni hisobot davridagi o‘rganilayotgan hududdagi 

mahalliy aholi xarajatlar darajasining daromadlar darajasiga nisbati5. 
Bunda: 

Tadqiqotlar jarayonida O‘zbekiston Respublikasining Davlat Statistik qo‘mitasining rasmiy statistik 
ma’lumotlari va qilingan hisob-kitoblar asosida O‘zbekiston Respublikasi iqtisodiyotiga turizmning bil-
vosita ta’sirining hajmini hisoblashga harakat qildik (turizmning multiplikativ effekti).

2  Немкович Е.Г. Мультипликатор туризма // Сб.научных статей по матер. междунар. научно-практич. конф.:«Роль туризма в 
модернизации экономики российских регионов», 8-10 июня 2010г. – Петрозаводск: карнц ран, 2010. – с. 97-100.

3  Трамова А.М. Математическое моделирование развития туризма в сфере услуг системотехника. 2010г. №8. http://systech.
miem.edu.ru/2010/tramova.htm (murojaat qilingan sana: 14.06.2023).

4  П.Самуэлсон, В.Нордхаус. Экономика. м.,2000.
5  Ruetter H. Wirtschaftsfaktor tourismus. in: wolkswirtschaftin der schweiz. bern, 2001. – c. 125-132.

1-jadval: 2017-2021-yillarda O‘zbekistonda aholi daromadlari va iste’mol xarajatlarining o‘zgarishi6

№ Yillar Aholi daromadlari, mlrd. 
so‘m

Aholi iste’mol xarajatlari, mlrd. 
so‘m

Iste’molga marjinal moyillik, 
%

1 2017 236 893,1 71 067,9 30

2 2018 300 842,7 93 261,2 31

3 2019 365 735,6 113 378,04 31

4 2020 414 968,7 141 089,36 34

5 2021 519 181,4 182 470,99 35

1-jadval ma’lumotlariga ko‘ra, O‘zbekistonda 2017-yilda aholining iste’molga o‘rtacha marjinal 
moyilligi 30% bo‘lgan va u so‘ngi yillarda o‘sib borayotganligini ko‘rish mumkin. 

Yuqoridagi hisoblash modeliga asosan 2021-yil ma’lumotlaridan foydanalib quyidagilarni his-
oblaymiz [bunda I = 1556250 so‘m (bir sayyohga to‘g‘ri keladigan xarajatlar summasi7)]:

K = I / (1 – MPS) = I / (1 – 0,35) = 1556250/0,65 = 2394230
k = 1 / 1 – MSP = 1 / 0,65 = 1,54 (4)

Hisob-kitob natijalariga ko‘ra, yuqoridagi model asosida qilingan hisob-kitoblar 2021-yil uchun 
xarajat (Daromad) multiplikator koeffitsienti k =1,54 ga teng ekanligini ko‘rsatdi. Ya’ni tashrif buyurgan 
xorijiy sayyohlarning O‘zbekiston hududida har 1556250 so‘m qilgan xarajati milliy iqtisodiyotga 
2394230 so‘m qo‘shimcha daromad keltirishini ko‘rsatmoqda.

Turizmning multiplikativ ta’sirini baholash uning mamlakat iqtisodiyotiga ta’sirini aniqroq hisob- 
lash, davlat budjetini shakllantirish, to‘lov balansini baholash, eksport-import operatsiyalarini opti-
mallashtirish, turizmni davlat tomonidan qo‘llab-quvvatlash dasturlarini ishlab chiqish, uning investit-
siyaviy strategiyasini va turizm infratuzilmasini yaxshilash, turizm resusrlaridan foydalanish va qayta 
ishlashda ushbu parametrlarni hisobga olish imkonini beradi. Biroq, mavjud milliy hisoblar tizimi va 
turizm statistikasining imkoniyatlari hozirda bu parametrlarni yetarlicha aniqlik bilan aniqlash imkonini 
bermaydi. Holbuki, xorijda turizmni barqaror rivojlantirish modelini ishlab chiqish asosida mamlakatda 
turizmni o‘rganish, prognozlash va rivojlantirish bilan shug‘ullanuvchi ilmiy-tadqiqot institutlari tashkil 
etilgan. 

Yuqorida qayd qilinganidek, turizm xizmatlari sohasining boshqa tarmoq va sohalarga bilvosita 
ta’sirini baholash bo‘yicha tugal xulosa, aniq metodika yoki ilmiy asoslangan nazariya yo‘q. Shu 
qatorda, turizm xizmatlari sohasining boshqa soha va tarmoqlardagi bandlik darajasiga ta’sirini baho-
lashning ham aniq qo‘llanmasi hali ishlab chiqilmagan. Biroq, shunday bo‘lsada turli davrlarda turli 
davlatlarning ba’zi olimlari o‘zlarining milliy iqtisodiyotining ijtimoiy-iqtisodiy ahvolidan kelib chiqib bu 
bo‘yicha o‘z yondashuvlarini ishlab chiqishgan. Masalan, 1995-yilda amerikalik tadqiqotchi K.Xombak 
Milliy bog‘lar xizmati uchun “Pullarni ko‘paytirish model”ini ishlab chiqgan. Bunga ko‘ra, ushbu model 
ekoturizmning milliy iqtisodiyotga qo‘shgan hissasini baholash uchun mo‘ljallangan bo‘lib, u milliy 
bog‘ga tashrif buyuruvchilar xarajatlarining 4 ta ko‘rsatkichi bo‘yicha ta’sirini aniqlash orqali o‘lcha-
nadi: 

■ Umumiy sotish;
■ Yaratilgan ish o‘rinlari;
■ Daromad;
■ Qo‘shilgan qiymat.
Tadqiqotchi O.S. Mozgovaya o‘z tadqiqotlari davomida K.Xombakning ushbu modeli asosida 

turizmning bandlik multiplikatorini hisoblash metodikasini ishlab chiqqan8. Bunda tadqiqotchi mam-
lakatda turizm xizmatlari sohasining bandlik multiplikatorini hisoblashda mamlakat mehnat bozorida 
yaratilgan yangi ish o‘rinlari soni va tashrif buyurgan har bir xorijiy sayyohga to‘g‘ri keladigan o‘rtacha 

6  O‘zbekiston Respublikasi Prezidenti huzuridagi Statistika agentligi ma’lumotlari asosida muallif tomonidan tuzildi.
7  Muallif tomonidan hisoblandi.
8  С. Мозговая. Туристский мультипликатор в оценке экономического вклада экологического туризма в развитие региона. 

Журанл международного права и международных отношений. №2 – 2009.

xarajat miqdoridan kelib chiqishni maqsadga muvofiq deb topgan va u quyidagi formula orqali his-
oblanadi:

Mb – turizmning bandlik multiplikatori;
YaIO‘ – mamlakatda yaratilgan yangi ish o‘rinlari soni, ming;
TS – mamlakatga jami tashrif buyuruvchilar soni, ming nafar;
O‘X – har bir turistga to‘g‘ri keladigan o‘rtacha xarajat, AQSh dollari;
Tadqiqotlar jarayonida O.S. Mozgovayaning bandlik multiplikatorini hisoblash metodikasidan foy-

dalanib, O‘zbekiston turizm xizmatlari sohasining 2021-yil statistik ma’lumotlari asosida mamlakat-
ning bandlik multiplikatorini hisoblashga harakat qildik. Unga ko‘ra, 2021-yilda mamlakat mehnat 
bozorida jami 506,2 minga yangi ish o‘rni yaratilgan9, mamlakatga tashrif buyurgan xorijiy sayyohlar 
soni 1881,3 ming nafarni10 va har bir sayyohga to‘g‘ri keladigan o‘rtacha xarajat esa 107$ AQSh dol-
lari11ni tashkil etgan.

Demak, ushbu ma’lumotlarni yuqoridagi formulaga qo‘yib hisoblasak, quyidagi natijani olamiz:

Turizm xizmatlari sohasining bandlik multiplikatori Mb = 0,002 ga teng bo‘lishi, O‘zbekistonga 
tashrif buyurgan har bir xorijiy sayyohning har bir qilgan qo‘shimcha 1000$ AQSh dollari uchun 
mamlakat mehnat bozorida 2 ta yangi ish o‘rni yaratilishini ko‘rsatmoqda. Yoki boshqacha aytganda, 
mamlakatda o‘rtacha 1000$ lik turizm xizmatlari eksportining amalga oshirilishiga erishish uchun 
qo‘shimcha 2 ta yangi ish o‘rniga ehtiyoj paydo bo‘lishini ko‘rsatadi.

Yuqoridagi turizm multiplikatorlari bo‘yicha amalga oshirilgan hisob-kitob natijalarini baholash 
maqsadida ushbu 2 multiplikatorlarning qo‘shni davlatlardagi qiymatini tahlil qilishni maqsadga muvofiq 
deb topdik. Bunga ko‘ra, har ikki multiplikator bo‘yicha qo‘shni Qozog‘iston, Rossiya va Tojikiston 
Respublikalarining ko‘rsatkichlari O‘zbekistonnikidan nisbatan yuqoriroq ekanligi aniqlandi.

2-jadval: 2021-yilda ayrim mamlakatlarda turizm multiplikatorlarining qiymati12

№ Ko‘rsatkichlar Qozog‘iston Rossiya Tojikston

1 Turistik faoliyatning multiplikativ effekti (k = koeffitsient) 2,1 2,4 1,8

2 Turizmning bandlik multiplikatori (k = koeffitsient) 0,006 0,012 0,001

2-jadval ma’lumotlariga ko‘ra, Qozog‘iston Respublikasida 2021-yilda turistik faoliyatning multip-
likativ effekti k =2,1 ga tengligini, ya’ni mamlakatga tashrif buyurgan xorijiy sayyohlarning har bir birlik 
qilgan xarajati milliy iqtisodiyotga 2,1 koeffitsientda qo‘shimcha daromad keltirishini ko‘rsatmoqda. 
Ushbu ko‘rsatkich Rossiya va Tojikistonda mos ravishda 2,4 va 1,8 ni tashkil etgan. 

Shuningdek, 2021-yilda Qozog‘iston Respublikasida amalga oshirilgan turizm eksportining har 
1000$ AQSh dollari uchun mamlakat mehnat bozorida 6 ta yangi ish o‘rniga ehtiyoj paydo bo‘lishi 
mumkinligini ko‘rsatmoqda. Bu ko‘rsatkich Rossiyada 12 tani, Tojikstonda 1 tani tashkil qiladi.

Bizningcha, turistik faoliyatning multiplikativ effekti O‘zbekistonda Qozog‘iston va Rossiyaga 
nisbatan pastroq ko‘rsatkichni ifodalaganini aholining is’temol xarajatlari daromadlariga nisbatan 
ancha kam ekanligini bilan izohlash mumkin. Ya’ni O‘zbekiston aholisi daromadlarining ko‘proq qis-
mini iste’mol uchun emas, balki jamg‘arma uchun ajratadi. Boshqacha aytganda, O‘zbekiston aholisi 

9  https://mehnat.uz/uz/news/uzbekistonda-ishsizlik-darazhasi-96-foizni-tashkil-etdi- (murojaat qilingan sana 23.12.2022-yil, soat 
22:05)

10  https://uzbektourism.uz/research/statistics (murojaat qilingan sana 23.12.2022-yil, soat 22:05) 
11  O‘zbekiston Respublikasi davlat stitistika qo‘mitasi ma’lumotlari asosida muallif tomonidan hisoblandi.
12  Muallif tomonidan hisoblandi.

daromadlarining jamgarma uchun olingan qismi Qozog‘iston va Rossiyanikiga qaraganda ko‘proq 
bo‘lishi mumkin. 

O‘zbekistonda turizmning bandlik multiplikatori qiymatining qo‘shni Qozog‘iston va Rossiya dav-
latlarinikiga nisbatan pastroq bo‘lganligini mamlakatga tashrif buyurgan xorijiy sayyohlar sonining 
nisbatan kamligi yoki ularning sayohati davomida qilgan o‘rtacha xarajatlari miqdorining kamligi bilan 
izohlash mumkin. Bu, albatta, mamlakatda yaratilgan turistik infratuzilma va xizmatlar sifati bilan 
bog‘liq.

2019–2025-yillarda O‘zbekiston Respublikasida turizm sohasini rivojlantirish Konsepsiyasini 
amalga oshirishning maqsadli ko‘rsatkichlarida keltirilgan ma’lumolarga ko‘ra, 2025-yilga borib 
O‘zbekistonga tashrif buyuradigan xorijiy turistlar soni 11810 ming kishini, turizm xizmatlari eksporti 
esa 2 170 mln AQSh dollarini tashkil etishi prognoz qilingan. Agar ushbu maqsadli ko‘rsatkichlar 
erishilsa hamda turizmning bandlik multiplikatori kamida Mb = 0,002 holda o‘zgarishsiz qolsin deb 
faraz qilsak, 2025 yilda O‘zbekiston mehnat bozorida kamida 4339 mingta yangi ish o‘rinlarini yaratish 
imkoniyati paydo bo‘ladi.

Yuqoridagi fikr mulohazalardan xulosa shuki, O‘zbekiston sharoitida turizm xizmatlari sohasini 
jadal rivojlantirish, bu orqali mamlakat milliy iqtisodiyotining barqarorligini ta’minlash hamda mam-
lakatda bandlik darajasini oshirish uchun quyidagi chora tadbirlarni amalga oshirishga kuchli e’tibor 
qaratish zarur:

Mamlakat aholisining daromadlariga mutanosib ravishda iste’mol xarajatlarini ham ayniqsa, 
xizmatlarga bo‘lgan iste’mol xarajatlarini oshirib borish lozim. Bunda turizm xizmatlarining jozibador-
ligini oshirish va tashrif buyuruvchilarning xilma xil ehtiyojlarini qondirishning samarali yo‘llarini izlab 
topishga e’tibor qaratish zarur.

Mamlakatda turistik infratuzilma hamda turizm xizmatlarining sifat va samaradorligini xalqaro 
talab darajasiga yetkazish, turizm xizmatlarining yangi turlarini tashkil etish va ommalashtirish va 
bu orqali turistik xizmatlar eksportini oshirish, pirovardda har bir sayyohga to‘g‘ri keladigan o‘rtacha 
xarajat summasini oshirib borish.

Mamlakatning bor turistik salohiyatini yuzaga chiqarish va bu orqali mamlakatning turistik joziba-
dorligini yaxshilab, tashrif buyuruvchi xorijiy sayyohlar sonini oshirishga erishish.

Ushbu tadbirlarning amalga oshirilishi turizm xizmatlari sohasining O‘zbekiston milliy iqtisodiy-
otidagi mavqeining mustahkamlanishiga hamda mehnat bozoridagi bandlik darajasini ta’minlashda 
soha ulushining oshishiga ijobiy ta’sir ko‘rsatadi. Bunda turizm xizmatlari sohasining ushbu yo‘nal-
ishdagi ishlar samaradorligini yaxshilab borishda kelgusida amalga oshirilishi zarur bo‘lgan ishlarni 
rejalashtirish hamda turizm xizmatlari sohasini tavsiflovchi prognoz ko‘rsatkichlarini tahlil va tadqiq 
qilish maqsadga muvofiq bo‘ladi.

